
   Сансăр — кун-çулăм кансĕр.

Сансăр — эп вăйсăр, халсăр.

Сансăр — эп мĕскĕн шутсăр.

Сансăр — ман вырăн ансăр.

Сансăр — кун хĕсĕк, хăнчăр.

Çĕр çывраймастăп сансăр.

Сансăр — тӳпемĕр сăнсăр.

Сансăр — ман сăвă сăрсăр.

Сансăр — çу кунĕ ăмăр,

Пĕлĕт хура та хăмăр.

Сансăр — сар уйăх катăк,

Калăн вăл — каснă татăк.

Сансăр — хĕвел тĕ тĕксĕм,

Вăл та йĕрес пек, мĕскĕн.

Тертĕм хăçан-ши пĕтĕ?

Хăтлăх хăçан-ши çитĕ?

Çăлтăрсем кирлĕ — çунччăр!

Çунччăр та ырă сунччăр!

Сансăр — вĕсем те хурлă, —

Темшĕн килеççĕ урлă.

Эсĕ пур чух — эп сывă,

Шăрçаланать ман сăвă.

Пурнăç — хаваслă, ирĕк,

Çурăм таса — çук кирĕк.

Эсĕ пур чух — кун çутă,

Хырăм тулли те тутă.

Хатĕр шӳрпе е пăтă, —

Килччĕ, кĕтетĕп хытă!

Эсĕ пур чух — чун савăк,

Кил, калаçар пĕр авăк.

Шел, курманни çулталăк, —

Саншăн ман уçă алăк.

Çул çăмăл мар, пĕлетĕп,

Килччĕ çавах, кĕтетĕп.

Ăшшăн аса илетĕп, —

Сансăр — пĕччен пĕтетĕп.

  